
Elizabeth it'ee shreenanh nihk'iitik tr'iinin vats'an nilii haa
niinzhii gwiizhit Vit'eegwijyąhchy'aa zheekat gwich'in
Gabriel oaazhii, Nazareth kwaiik'it Galilee nahkat
gwats'ą' hił'e'. Izhit gwiizhit nich'it Mary oaazhii ąįį dinjii
Joseph ooheendal goo'aii, ąįį Joseph t'ee yeenii King 
David ts'an tr'idiindhat.



Ąįį Zheekat gwich'in jyaa
yahnyąą, “Nanjat kwaa Mary, 
Vit'eegwijyąhchy'aa neenjit łyaa
ch'eegoonzhrįį gwii’įį! Tr'iinin nats’an 
heelyaa ts'ą' tsyaa tsal ni'yaa ąįį
Jesus voozhri’ hąhtsyąą. Łyaa 
gwintsii veegwehee'aa ts'ą’ 
Vit'eegwijyąhchy'aa Ndak Khii 
Vidinji' giihaanjyaa. K'eegwaadhat 
dalak David k'it gwi-King heelyaa 
yahahtsyaa. Khit yeendaa 
ndaagwąą'ąį' kwaa gwats'ą' datthak 

geenjit Jacob ts'an deedhaa 
nąįį eenjit King heelyaa.” 



Mary, zheekat gwich'in jyaa ahnyąą, 
“Dinjii gaa haa dhiichįį kwaa gwiizhit
nats'ahts'ą' t'agwaiinyąą?” 



Gabriel t'iiyahnyąą, “Ch'anky'aa
Shroodiinyąą nak'aa t'iheenjyaa ts'ą' 
Vit'eegwijyąhchy'aa vat'aii naa
heelyaa. Jii kwaii geh'an ąįį tr'iinin
Shroodiinyąą nilii ts'ą' 
Vit'eegwijyąhchy'aa
Vidinji' oohaazhyaa.



Izhit ąįįtł'ęę gwats'an niighit kwaa t'ee
Mary heekhaa eenjit shrigwiinlik ts'ą' 
Judea taih tee nahkat gwa'an kwaiik'it
khalchį' haa gwats'ą' 
haazhii. Zechariah 
vizheh nihdeiinzhii
ts'ą' Elizabeth ts'ą' 
niinzhii. Nijin Elizabeth 
ąįį Mary yats'ą' shoo 
haa niinzhii
gwiitth'ak dąį' 
vizhit tr'iinin
iihaanii. 



Elizabeth khan hee Ch'anky'aa
Shroodiinyąą vaa nilii naanaii. Ts'ą' gwint'aii
Mary ts'ą' khaginkhee, “Nan zhrįh tr'injaa tee 
gwinzii neegirinkhii ąįįts'ą’ 
chan nigii gweheelyaa
gwinzii geegirinkhii.”



Jii t'ee nats'ahts'ą' Jesus 
Christ vagoodlit dąį’ 
deegwiizhik. Vahan Mary 
ąįįts'ą' Joseph haa
nihłarooheendal
nihłagaiinyą‘, Mary 
tth'aii hee gaa dinjii
haa dhichįį kwaa
gwiizhik Ch'anky'aa 
Shroodiinyąą
k'iighai' tr'iinin
hee'yaa goodlit. 



Joseph, dinjii khit gwinzii t'ee'ya' 
nilii, ąįįts'ą' dinjii nąįį tee 
Mary ts'an oozhii ąhtsii
gitr'ii'ee, ts'ą' gweentak
hee yuuheendal kwaa
gwahałtsyaa yiindhan.



Tth'aii hee jyąhts'ą' gininjich'ahthat, gwiizhik naachįį
ts'ą' Vit'eegwijyąhchy'aa vizheekat gwich’in 
gineiinlyaa zhit yats'ą' igwiilkįį, ts'ą' jyaa
yahnyąą, “Joseph, King David ts'an
dindhaa ts'ą' Mary oohiindal geenjit
noonjat shrǫ'! Mary Ch'anky'aa
Shroodiinyąą k'iighai' tr'iinin
hee'yaa goodlit t'oonchy’aa.”



“Gwidinji' hee'yaa t'inchy'aa, ąįįts'ą' Jesus voozhri' 
hahtsyaa ts'ą' dinjii vats'an nilii nąįį neehahshii
eenjit, ts'ą' gootr'agwaanduu gwats’an 
neegoohahshii.”



Joseph khakee'ąįį ąįįtł'ęę Mary ts'ą' haazhii ts'ą' 
nihłagoonjik. Vit'eegwijyąhchy'aa vizheekat gwich'in
deeyahnyąą gwik'it t'iizhik. Gaa nihk'it
Mary haa dhichįį kwaa, dahthee tr'iinin
gwidinji' gweheelyaa gwats'ą' datthak
jyaa dinchy'a', ąįįtł'ęę Joseph, tsyaa
tsal vagoodlit dąį' Jesus 
yuuzhri' iłtsąįį.



Izhit zhat dąį' k'eedeegwaadhat ch'andaa veegoo'aii
Caesar Augustus oaazhii, Rome nahkat datthak
gwats'ą' k'eedeegwaadhat. 
Izhit gwizhit dinjii
datthak ts'ą' 
ginkhe'. 



Datthak gooteegwagwaanchy'aa ts'ą' goovoozhri' 
tr'ihideentł'oo, dinjii tr'iheechyaa eenjit. Goovoozhri' 
tr'ihideentł'oo
eenjit dinjii nąįį tthak
daganahkat
gwits'eegahoojil. 



Joseph, Galilee nahkat gwizhit kwaiik'it Nazareth 
gwats'an Judea nahkat gwizhit Bethlehem kwaiik'it
gwats'ą' haazhii. 
Bethlehem ąįį yeenii King 
David vakwaiik'it
googwahnyąą. 



Joseph, King David ts'an deedhaa, geh'an Bethlehem 
gwits'ee hoozhii. Joseph, Mary haa goovoozhri' 
tr'ihideentł'oo eenjit
zhat gwats'ą' gahaa'oo. 
“Nihłarooheendal,” 
nihłagaiinyą'. 

Mary nahgwan tr'iinin hee‘ yaa goo'aii.



Bethlehem gaadii
gwiizhit vitr'iinin
gweheelyaa
nigwiindhat.



Chyaatsal nilii vagoodlit, gwehkįį tth'aii tr'iinin di'įį kwaa. 
Gwach'aa ninjyaa yinǫǫłjik. Ąįįts'ą' aak'ii ch'a'aa dehk'it
gwizhit heechyaa eenjit
niyąąhchįį. 



Zheh gwirich'įį datthak gwizhit dinjii gwanlii ts'ą' giveenjit
dehk'it gwakwaa, ąįį geh'an aak'ii zheh gwizhit
gwigwich'įį. 



Zhat khaa divii k'ąąhtii nąįį geeghaih gwa'an digidivii
k'eegąąhtii. Khan hee Vit'eegwijyąhchy'aa zheekat
gwich'in goots'ą' nadhat. Ąįįts'ą’ 

K'eegwaadhat 

vich'eegwąhndit 
haa giveelin 
datthak 
ch'aadrii. 



Łyaa datthak gihilghaa, Gaa zheekat gwich'in goots'ą' 
khaginkhee. “Noojat kwaa. Gwandak 
nizįį nakhwaa gwahaaldak eenjit 

shi'in. Shroonchy’aa 
dinjii 
datthak 
eenjit 
gweheelyaa.”



“Juk khaa David vakwaiik'it dinjii nakhwatr'agwaanduu
gwats'an neenakhwahahshii vagoodlit, K'eegwaadhat
Christ nilii.”



“Aak'ii ch'a'aa dehk'it gwizhit dhichįį, gwach'aa ninjyaa
vanoanjik ts'ą' jii kwaii k'iighai' vaakhwandaii.” 
goovahnyąą.



Jyaa dinyąą gwiizhit khan hee zheekat gwich'in
lęįį veeghaii niilzhii nagwaanąįį. 



Ch'ilik haa Vit'eegwijyąhchy'aa deegihiił'ee, 
“Vit'eegwijyąhchy'aa zheekat gwizhit
tr'ihił'ee ts'ą' mahsį'! Nankat gwizhit 

dinjii shoo yahtsii nąįį tee 

tsinehdan 
gweheelyaa!” 
ginyąą 

ch'igidlii haa.



Ąįįtł'ęę zheekat gwich'in nąįį datthak
zheekat gwits'eegahoojil. Divii
k'ąąhtii nąįį zheekat gwich’in 
goołeehoojil tł'ęę nihłaa giginkhii. 



“Jii t'igwiizhik K'eegwaadhat deegwiizhik
diihaa gwaandak t'igwiizhik, Bethlehem 
gwats'ą' tr'ahoojyaa ts'ą' deegwiizhik
t'igwinyąą gwarǫh'ya',” nihłagaanyąą. 



Khan zhat gwats'ą' gahaajil, tr'iinin
kagantii ąįįts'ą' giigwąh'ąįį. Aak'ii
ch'a'aa dehk'it gwizhit dhichįį. Mary 
Joseph haa yeeghaii dhidii.



Nijin divii k'ąąhtii nąįį tr'iinin tsal gąąh'in
dąį' Mary, Joseph haa zheekat gwich'in
tr'iinin tsal eenjit goohaagwaandak 
geegwaandak.



Jesus, Bethlehem 
kwaiik'it, aiizhit
gwizhit vagoodlit, 
ąįįt'ee Judea nahkat
gwizhit goo'aii. 
King Herod, 

izhit dąį' zhat nahkat gwats'ą' 
k'eedeegwaadhat nilii gwiizhit, dinjii
goonzhįį nilii nąįį East gwats'an
Jerusalem kwaiik'it gwachoo
k'eegiidal.



Są' zhat dha'aii ąįį
geenjit ch'agoahkat, 
“Ąįį tr'iinin tsal, 
Jews nąįį eenjit King 
heelyaa goo'aii, 
vagoodlit

adaajii? Nijin East 
gwats'an khaneech'ii'ak dąį’ 
va-są' tr'ąąh'in ts'ą' vats'a' 
khadigireheejyaa geenjit dzaa
gwats'ą' tr'ahaajil t'igwii'in.” ginyąą.



Ąįįtł'ęę Herod, dinjii
goonzhįį East gwats'an
adaa nąįį aanaii ahnyąą
ts'ą' gweentak hee
goovahkat, nijin dąį' zhit
są' gaah'ya' geenjit.



Ąįįtł'ęę t'ee Bethlehem 
gwats'ą', gooveehił'e' ts'ą' 
t'agoovahnyąą, 
“Bethlehem gwats'ą' 
hohjyaa ts'ą' zhat tr'iinin
tsal gwinzii vankǫǫhtii, 
ąįįtł'ęę vagoh'ąįį ji' 
shaaneegoondak, ąįįts'ą' 
shįį chan vats'a' hihshyaa
ts'ą' vats'a' khadigihihjyaa.” 



Ąįįts'ą' t'ee gahaajil, geedaa gwiizhit są' gwehkįį East 
gaah'in chy'ah chan hee khaneegaa'in, nijin są' gaah’in 

dąį' łahchy'aa goovaa
shroonchy'aa, ts'ą' nijin
tr'iinin tsal t'inchy'aa łąą są' 
dha'aii naanaii.



Zheh nihdeegiinjil ts'ą' nijin Mary ts'ą' tr'iinin tsal haa 
gaah'in, dąį' k'iizhak nikiigwigwiintthaii ts'ą’ khadigigiinjii. 

K'eiich'i' giiyeenjit khaiinlii, gold, 
(gwanzhįh tr'ahk'an dąį' 
gwinzii vagwaatsan) 
frankincense, ąįįts'ą' 

gwanzhįh chų' 
gwinzii vagwaatsan 
myrrh haa datthak 
giiyantł'eiinlii.



Ch'izhii tąįį goo'aii gwats'an, daganahkat 
gwits'eegahoojil, Vit'eegwijyąhchy'aa gineegiinlyaa 

k'iighai', Herod vits'eehohjyaa 
shrǫ' goovahnyąą. 



Daganahkat gwits'ee gahoojil
ąįįtł'ęę Vit'eegwijyąhchy'aa
vizheekat gwich'in, Joseph 
gineiinlyaa zhit vigwiilkįį ts'ą' 
jyaa yahnyąą, . . . 



. . . “Herod, it'ee zhit tr'iinin 
tsal keegwahąąh'yaa 
t'inchy'aa, yęhdaa 
tr'igwihee'yaa geenjit, juk
zhat khakeena'ąįį ts'ą' nigii, 
na'at haa datthak Egypt 
gwats'ą' hohjyaa, 
dahthee oonaa
neekhwajyaa, 

nakhwahaihjyaa 
gwats'ą' datthak zhat
dook'įį,” goovahnyąą. 



Joseph khakee'ąįį ts'ą' tr'iinin
tsal, ts'ą' vahan haa zhat
khaa, tǫǫ goo'aii gwiizhit, 
Egypt gwats'ą' goovahaadlii. 
Ąįįts'ą' Egypt gwigwich'įį, 
dahthee
Herod niheedhaa
gwats'ą' datthak. 



Jii t'ee K'eegwaadhat deenyąą
ąįį yeenii Vit'eegwijyąhchy'aa
Eenjit Ginkhii geegwaandak
gwik'it łi'deegwidlii goodlit
geenjit jyaa diinyą’, 
“Shigii, Egypt gwats’an 
tr'ineeheedyaa geenjit
aanaii vaihnyąą.” nyąą. 



Nijin Herod zhit dinjii East 
gwats'an geedaa nąįį
giininjigweelzhii łee
gwiky'aanjik dąį' łahchy'aa
vik'įį goodlit. 



Bethlehem gwizhit ts'ą' zhit 
kwaiik'it geelin goodlii zhit 
datthak tr'iinin tsyaa tsal 2 
years old gwats'ą' zhat nilii
datthak ęhdaa tr'igwigwehee'aa
geenjit jyaa nyąą. 



Dinjii goonzhįį nąįį 2 years 
gwahaadhat dąį' jii są' gaah'ya' 
giiyaagwildak geh'an t'iizhik.



King Herod niindhat, ąįįtł'ęę
K'eegwaadhat vizheekat
gwich'in, Joseph giineiinlyaa
zhit ts'ą' niinzhii ts'ą‘ jyaa
yahnyąą, “Khakeena'ąįį

ts'ą’ nanahkat Israel, 
gwits'eehindii, zhit juu 
tr'iinin ęhdaa 
tr'igwihee’aa 

gwik'eegwandaii chy’aa  
niindhat t'oonchy'aa.” 
yahnyąą.



Dinjii Archeleus, diti’ 
Herod deek'it, Judea 
nahkat gwats'ą' 
k'eedeegwaadhat
dhidlit, 

Joseph giky'aanjik dąį’ 
zhat gwits'ee heedyaa geenjit naajat, 
ąįįts'ą' gineiinlyaa zhit deehee'yaa 
varahnyąą, ąįį gwik'it t'iizhik, . . .



. . . ąįįts'ą'Galilee nahkat
ąįį gwats'ą' haazhii, 
ts'ą’ kwaiik'it Nazareth 
gwizhit gweheechy’aa 
eenjit gwinzii 
gwiłtsąįį. 

Ąįį geh'an zhit 
Vit'eegwijyąhchy’aa 
Eenjit Ginkhii nąįį deeginyąą gwik’it 
łi'deegwidlii goodlit. Nazareth gwats’an 
t'inchy'aa geh'an, “Nazarene oohaazhyaa.”



Vit'eegwijyąhchy'aa łyaa dinjii datthak
eet'iindhan geenjit it'ee zhrįh Didinji' 
gwantł'ąhchįį, ąįįts'ą' juu yik'injiighit

nąįį nigiheedhaa kwaa ts'ą' khit
gwigweheendaii eenjit.



Romans 3:23
Juu nąįį datthak gootr'agwaanduu gwanlii, ts'ą' 

Vit'eegwijyąhchy'aa vich'eegoonzhrii eenjit giinzii kwaa.

Romans 6:23
Tr'agwaanduu gwigwitr'it t'ee ch'ichį' ndaanąą'ąį' t'inchy'aa. 

Gaa K'eegwaadhat Jesus Christ vaa khaihłak tr'iinlii
k'iighai' Vit'eegwijyąhchy'aa zhyaa gwandaii ndaanąą'ąį' 

kwaa diinantł'eiin'ąįį t'inchy'aa.

Hebrews 9:27
Dzaa nankat diitee gwagwaanchy'aa ts'ą' ch'ihłok gwizhrįh

neeraheedhaa ts'ą' ąįįtł'ęę t'ee Vit'eegwijyąhchy'aa
diitr'agwaanduu geenjit diinoohahkat goo'aii.



Ephesians 2:8,9
Vit'eegwijyąhchy'aa vich'eegoonzhrii k'iighai' gwik'injiriighit
geh'an neediinahshii. Gwinzii gwitr'it t'agwarah'in k'iighai' 

neediinahshii kwaa gaa Vit'eegwijyąhchy'aa jidii
diinantł'eegwiin'ąįį zhit gwizhrįh. Gwinzii gwitr'it t'agwarah'in

k'iighai' Vit'eegwijyąhchy'aa neediinahshii kwaa, ts'ą' 
geenjit ch'ihłak gaa shakhai' t'ishizhik doonyą' shrǫ'!

Romans 10:9,10
Jesus t'ee K'eegwaadhat nilii diinyąą ji' ts'ą' 

Vit'eegwijyąhchy'aa niindhat gwats'an ninehyiłkhin
gwik'injiinghit ji', t'ee Vit'eegwijyąhchy'aa natr'agwaanduu
oo'an gweheelyaa t'oonchy'aa. Diigwik'injigwiighit k'iighai' 

Vit'eegwijyąhchy'aa vaa gwinzii tr'eedaa diinahtsii ts'ą' jyaa
digwinyąą geh'an Vit'eegwijyąhchy'aa neediinahshii

gwik'injiriighit t'oonchy'aa.



John 3:16,17 Vit'eegwijyąhchy'aa łyaa dinjii datthak
eet'iindhan geenjit it'ee zhrįh Didinji' gwantł'ąhchįį, ąįįts'ą' 

juu yik'injiighit nąįį nigiheedhaa kwaa ts'ą' khit
gwigweheendaii eenjit. Vit'eegwijyąhchy'aa Didinji' nankat

dinjii an hahtsyaa eenjit gwats'ą' hił'e' kwaa gaa dinjii
neehahshii eenjit. 

1 John 5:11-13 Jidii diinaa gwaandak, ąįįt'ee gweedhaa
tthak dinjii nąįį gweheendaii, nyąą t'inyąą. Jii gweedhaa
tthak gwireheendaii diinintł'eiin'ąįį, ąįįt'ee Vidinji' k'iighai'.
Juu Vidinji' tsyaa nilii nąįį, ąįį nąįį t'ee jii gweedhaa tthak
gwireheendaii gii'įį. Gąą juu Vit'eegwijyąhchy'aa Vidinji' 

tsyaa nilii kwaa nąįį, jii gweedhaa tthak gwireheendaii gii'įį
kwaa. Juu dinjii oozhri' Vit'eegwijyąhchy'aa Vidinji' k'injiighit
nąįį, jii kwaii datthak nakhwats'ą' gwidįįhtł'oo. Nakhwats'ą' 

ch'adįhtł'oo, jii gweedhaa tthak gwireheendaii
gwinyąą łyaa zhyąą gaahahkhwandaii geenjit. 

